
HAYRETİ





Na’ller kim kesdiler râh-ı Hudâ’ye dâldir

Tâlibi cezbitmeğe her biri bir çengâldir

Dağlar rûşen delîl-i meclis-i ikbâldir

Keskin erler tîğ-ı uryanlardürür Abdâllar



Bezm-i dilde her elif bir şem’-i can efrûzdur

Münkirin kalbine lâkin tîr-i âhen dûzdur

Gicesi Kadr oldı bunların günü nevrûzdur

Keskin erler tîğ-ı uryanlardürür Abdâllar



Çün bular râh-ı tarîkatde gelüb hâk oldular

Zerre iken mihr-i âlemtâb-ı eflâk oldular

Gıll u gışdan saykal-ı tevhîd ile pâk oldular

Keskin erler tîğ-ı uryanlardürür Abdâllar



Sûretâ gerçi birer kemter gedâlardır bular

Âlem-i ma’nâde lâkin pâdişalardır bular

Merve hakkı sôfiyâ ehl-i Safâlardır bular

Keskin erler tîğ-ı uryanlardürür Abdâllar



Cism sûretde heman ma’nâda bunlar cândır

Âlem-i ma’nâya her bir sözleri burhândır

Kisvet-i fakr içre bunlar da birer sultândır

Keskin erler tîğ-ı uryanlardürür Abdâllar



Pâdişehsin Hayreti Hünkâr’a gerçek kulsun

Âstân-ı devletinde bende-i makbûlsün

Sen de bir dîvânesi ol bunların ma’kulsün

Keskin erler tîğ-ı uryanlardürür Abdâllar

— Murabba— 





Nice bir zülf gibi hâk ile yeksân olalım

Nice bir turraları gibi perişan olalım

Açılalım leb-i dilber gibi handân olalım

Cür’adânı getür Abdal yine hayrân olalım

